
Индия
БХАРТРИХАРИ

(VI-VII к.)

*  *  *

Карылыкка – биз жолборс деп атаган,

Миң наалыйлы, жетпейт экен алыбыз.

Оору-сыркоо касыбыздай өчү бар,

Кейиткенде, сыздап шордуу жаныбыз.

Жаракадан суу байкалбай өткөндөй,

Эч билинбей сызат адам өмүрү.

Кызык, адал ишке жаны көп тартпай,

Жамандыкка жакын адам көңүлү.

*  *  *

О, Убакыт! Баалайм сенин күчүңдү,

Кың дебестен, айтканыңдай болушуп.

Эстеп жүрөр өлкөсүнө жөнөштү,

Гүлдөп жаткан борбор шаарлар, жана да

Өкүмдарлар, даражасы зор, бийик.

Ордодогу ак сөөктөрү, төрөлөр,

Кенен аймак, мейкин талаа ээлери. 

Кеңеш берген даанышмандар, аалымдар,

Жан эриткен айдай сулуу чүрөктөр.

Бой көтөргөн ханзадалар, акындар,

Бийик сөздөр, алар жазып, калтырган.

ВИДЬЯПАТИ ТХАКУР

(1352-1448)

“Махаббат ырларынан”

*  *  *

Сууга түшүп жатат сулуу... Көргөндөр

далдоо жерден айтып бергис денесин

Кыймылдабай катып калат нес болуп,

жүрөгүнө басып сүйүү жебесин.

Уяң өтө. Түндөй кара чачынан

жалт-жулт этип суу чубурат сарыккан.

Чачы сүрдөп, ыйлап жаткан өңдөнөт

айдай жүзү чачып жаткан жарыктан.

Суу денеге дене болуп жабышкан

анын жибек ич көйнөгү эсиңди

Оодарып да, сууруп алат. Динчил да

бошой түшөт, угуп ички сезимди.

Кош алмалар эки куштай төшүндө
тынчсызданып, тыбырчылап калышат.

Канат кагып, азыр уча тургандай

кыймылдашып, демди тез-тез алышат

Учуп кетип жүрбөсүн деп чын эле

коркунучтан чочугансып жаш жүрөк.

Эки назик колу менен аярлуу

кош алмасын кармап турат жаш чүрөк. 

*  *  *

Жанымдан ал өтүп кетти, - 
болуп калдым жарты жан,

Чап жабышып, көз кадалып 

безет анын артынан.

Байыса да байлыгына

жарды байкуш тойбойт го,

Өлмөйүнчө ичи тардык

битирлигин койбойт го.

Ай чырайлуу ал берметте

кереметтин баары бар.

Бети – гүлдүн дал өзүндөй,

эки көзү – аарылар.

Гүлгө конгон эки аары 

ширесине канышкан,

Азыр учуп кетүүчүдөй

канаттарын кагышкан.

Бүгүн минтип жолумдан мен

жолуктурдум чүрөктү,

Катуу алган жаратынан 

кантип сактайм жүрөктү?

Көзүм тойбой, сулууну мен

жеп ийчүүдөй караймын,

Эки төшү – тоолорго мен 

кечке, тынбай кадаймын.

Аным үчүн кудай мендей

жазалады жакырды,

Камагына алып койду

тумандаган акылды.

*  *  *

Бактылуу, бактысыз да күндөр өтөт,
Созулбайт түбөлүккө, кези келет.

Туруксуз тагдырыңа көздү салчы,

Ал – таш боор жана жумшак, алат-берет.

Көңүлү көкөлөп да чөккөн кезде,

Жакшылык, жамандыккта башка келген

Салмактуу, бир калыпта камаарабас

Азамат кайраты зор, мыкты делген.

Кришнабыз – махарджа, малчы, баатыр,

Жанын эч ыпластыкка кылбаган кор.

Жашоонун маанисине көзүм жетти,

Баа бердим өмүрүнө үлгүсү зор.

Көңүлдө жакшы, жаман иши калган

Ыр болуп, каргыш болуп орнойт бекем.

Алардан башка нерсе бир аз жашап

Таптакыр эстен чыгып калат экен.

Мурунку жашообуздун мөмөлөрү – 

Ийгилик, ката, капа, күлкү-шаңың.

Тагдырдын күчү албан, өкүмү бек,

Эч нерсе мыйзамындай болбойт анын.

Бош адам оор кишенин таштай албайт,

Сазынан шектүүлүктүн чыкпай өлөт.

Татыктуу оорчулуктун баарын жеңип,
Өйдөлөп, барган сайын өсүп-өнөт.

*  *  *

Мен көрдүм ак түшүмдө жыргалымдын
өңүмдө көргөнүмдөй келген кезин.

Болк! – этти каалагандан денем ысып,

тутанып жүрөгүмдө ыйык сезим.

Бетиме бети тийип, ысык эрди

куйкалап эринимди, элжиретти.

Ойгонуп кетсем аным жанымда жок,

э кокуй, жоголуп ал кайда кетти?

Керемет болчу түшүм, - көз боёгон,

ошого ызаланам жаным ачып.

Моокумум жыргалыма кана электе

таң атты эмнегедир өтө шашып.

Жасминдей бажыраям. – Чакырганым

аарыдай мени көздөй учат зуулдап.

Аткан таң сүйгөндөрдү алыстатып

жеткирбейт максатына түнүн уурдап.

Тез эле байлыгымдан ажырадым,

жоготуп кереметтүү, ыйык түштү...

О, арман! Менин баалуу алмаз ташым

Саримдин этегинен жерге түштү!

*  *  *

Лотостордон төшөп анын астына

Эптеп-септеп уктатканга жарадым.

Денесинин ысыгынан чыдагыс

Төшөгөнүм солуп калды, - карагын!

Сандал майы ого бетер ысытат,

Айдын нуру душман болуп ал үчүн.

Дартка даба болор дары таппасак

Күндөн күнгө жоготууда ал – күчүн.

Радха, ая! Шордуу, сенден ажырап

Гүлдөй соолуйт, рахат бербей өмүрү.

Сени көрбөй, кусалыктын айынан

Жашаганга келбей калып көңүлү.

Дарыгерлер алсыз, жардам бере албай

Сөлөкөтү калды, жатат жарты жан.

Жалгыз гана дары калды – эриниң
Балы сактап калат аны дартынан.

*  *  *

Уяңкараак кызды сага жеткирдим,

Ал – аракет натыйжасы. Бактың бар.

Күчтү сакта, келип тураса чыныгы

Зор жыргалдын кучагына баткыңар.

Көрчү, кандай чыдамы зор аарынын,

Гүлдү ийет, сындырбастан сабагын.

Балын анын шашпай соруп, абайлап

Көркүн бузбай иш кылганын карагын!

Сен да ошент, кызга жаккын, ошондо

Өз жаныңа жакындатып аласың.

Кийин өзү далай келет, сен андан

Келесиңби? – деп өтүнбөй каласың.

Өтө назик, тал чыбыктай буралып

Кришнадай бол, жасап жумшак мамиле.

Шашып кетпе, ишти бузуп аласың, - 

Деп айтамын мен эскертип дагы эле.

Эң башында чочутпагын, демиң суут,

Өрт-жалынды тизгиндегин, ойлон, кой!

Кумарлануу күндөн күнгө күчөсүн

Асмандагы ай күнүгө толгондой.

Тамашаңда орой айтып, катаны

Кетирбегин, сага айтаар да бир кеп.

Ошондо ал чочулабай, жылмайып

Келет сага ишенимин далилдеп.

*  *  *

Сүйгөнүм мээлүүн, жумшак жаздын түнү
Жол менен келип жүрчү келем деген

Коштошуп жатып мага жыргал түнүн

Кайтканда, сөзсүз дагы берем! Деген.

Жаз келди жадыраган. Күкүк сайрайт

Өзүнө адам оюн тартып, буруп.

Ынагым кайда менин? Айтканынан

Азамат кайтчу эмес, сөзгө туруп.

Күн келди болжолдошкон. Ынагым жок,

Не болду? – түшүнөбүз муну кандай?

Мөөнөтү өттү, бирок буга чейин

Дагы эле кумарлануум жатат канбай.

Батыштан күн чыккансып жатат мага,

Ай нуру бак ичине нурун чачкан...

Аарылар жыпар жытка тартылышып

Мангону айланышат гүлүн ачкан.

*  *  *

Ээн үйүмдө өзүм жалгыз мен олтурган кезимде,

Күтүлбөгөн кудай конок келип калды кечинде.

Алыс жактан келген мейман кирип эшик жабылды,

Ошол замат күн күркүрөп асман шумдук жарылды.

Эмне болом бирөө көрүп ушак айтса жайып сөз?

Билингенде баардыгына өлтүрөт го айып сөз!

Түн ичинде жаан чакалап төгүп жатса, - шамалга

Аны үйдөн чыгарганым – түрткөн болмок ажалга.

Кантип эми актанамын? Эл койбойт го урушуп,

Аны менен менин бирге болгонумду угушуп.

Эмне кылдык жаан басылып, күн чачканча жарыгын?

Махабаттан сурагыла , - ошол билет аныгын!

*  *  *

Колума тийсе кудай, байлап аны

Чуңкурга түртүп салсам көөнүм тоймок.

Аялды сулуу кылып жараткан соң
Татыктуу күйөөнү да берсе болмок.

Айланып душманыма жаштык чагым,

Өз денем оордук кылып сойгусу бар.

Бирөөнү суктандыра алган менен

Түбүмө менин жетип койгусу бар.

Ай курбум, турмушумду сурабагын,

Ою жок ардагымдын келе турган.

Жүрөгүм сезип жатат: алыс жакта

Бирөөгө көзүн артты кудай урган.

*  *  *

Далайга эркелетет сылап-сыйпап

Алмадай төштөрүмдөн колун албай.

Жабышып чап кенедей эриниме

Аарыдай балын сорот моокум канбай.

Бошошот бүчүлөрү көйнөгүмдүн,

Каалоомдун толкунуна кабылгандай.

Бүлкүлдөп, денебиздин дирилдеши

Сүйүүнүн кудайына жалынгандай.

Кришнаны кеп кылбагын мындан ары,

О курбум, мен уялам, керек намыс.

Дегеле андайды мен күтпөгөнмүн,

Жараткан өзү мага болсун калыс!

Тикчийип турган менин төштөрүмдү
Мыкчыды, тырмактарын малып, эрип.

Чачыма кошо өрүп алган элем,

Гүлдөрүн, алып келген анын терип.

Колумдан билериктер чыгып кетти

Денемди бек кучактап койсо кысып.

Кыпындай башкарууга менде ал жок,

Эркимден чыкты денем балкып, ысып.

РАХИМ

(XV к.)

1

Рахим айтат: - Сүйүү жолу татаал жол,

Кереметтүү оту өрттөйт жаныңды.

Атың менен кирип көрчү ошого,

Момдон жасап алган болсоң аныңды.

2

Рахим айтат: - Улууларды урматтап

Кичүүлөргө таштай катуу тийбегин.

Кылыч дагы жасай албайт эч качан

Көп учурда жасаганын ийненин.

3

Рахим айтат: - Алымдарын беришке

Өкүмдарга эл чуркашат шашылып.

Сенин гана о Ажосу дүйнөнүн

Баардыгына турат колуң ачылып.

4

Рахим айтат: - Көккө сызды махабат,

Ыйлап, онтоп, “койду!” укпай, элирип.

Жүрөгүнө элдин калды орношуп

Жердегини сүйүү, ага берилип. 

5

Рахим айтат: - Буйруп койсо пендеге

Кудуреттүү кудайымдай болууну.

Бурмак беле бактысызга көңүлүн,

Жеңет беле текебердик ооруну?

6

Рахим айтат: - Тынчсыздануу – от, жалын,

Көкүрөккө күйүт үйчүү көптөгөн.

“Чита” – жалын, өрттөп салчуу өлүктү,

Тынчсыздануу – “чинта” жанды өрттөгөн.

7

Рахим айтат: - Чыдамкай бол, көтөргүн

Башка түшкөн мүшкүлдөрдү кенебей.

Жердей болгун ысык-суукка чыдаган,

Жаан-чачынды бучкагына теңебей.

8

Рахим айтат: - Улуу адам мактанбайт,

Сактай билет улуулугун, өз баркын.

Жүз миң рупий турамын деп эч качан

Баалуу алмаз көтөрбөгөн өз наркын.

9

Рахим айтат: - Үзүп алсаң байлаш оор,

Назик жана жиби ичке сүйүүнүн.

Түйүн калат байлай алган күндө да,

Жок кылууга мүмкүн эмес түйүнүн.

10

Рахим айтат: - Катат өзүн арам ой

Буктурмада, балдай сөздү жамынып.

Ошол сымал чамындынын учтуусу

Калат кээде шекерден да табылып.

11

Рахим айтат: - Селсаякты, төрөнү,

Курал, аял, жылан менен күлүктү.

Бар күчүңдү салып бекем тизгинде,

Болбогондо, салат алар бүлүктү.

12

Рахим айтат: - Чөйрөсүндө байлардын

Барды, жокту кеп кылышып келишкен.

Андай кепти кыла алабы кедейлер

Чөп тамырын казып, жемиш теришкен?

13

Рахим айтат: - Арамзанын сүйүүсү
Көңүлүңө так калтырат айыкпас.

Окшош – иттин жалаганы, капканы,

Итиркейиң гана келет, ал ырас.

14

Рахим айтат: - Мээрим төккүн жүз жолу,

Зулум андан жоошуп калбайт чынында.

Жыланга сен сүт берсең да жүз ирет

Жылан койбойт жыландыгын кылымда.

15

Рахим айтат: - Алуу, сатуу оюңду

Токтотпогун, ишке ашыр баттан бат.

Жалган дүйнө – деңиз жээги. – Жакында

Жан кемеси саякатка аттанат.

ТУЛСИДАС 

(XVI-XVII кк.)

“Дохавали” китебинен

*  *  *

Зыкымдар, ач-жылаңач, тойбогондор

Өтө көп, бирок сейрек берешендер.

Сугарып жаткан баарын – жалгыз булут,

Миң ооздуу жутуп, соргон чаңкаган – жер.

*  *  *

Күзгүдө чагылдыруу сыпат кайдан?

Каякка, кантип кетет мындан ары?

Билбестен жолубузду жашайбыз биз,

Бир гана Жаратканга маалим баары.

*  *  *

Касташуу, жалган айтуу – кырсык, азап,

Акыйкат жолу мыкты, танба андан.

Жеңгенден, кээде курман болуу дурус,

Алданып калуу артык алдагандан.

*  *  *

Мактайм деп пилди, чөөнүн үнү бүттү,

Иттин да алы кетти үрүп жатып.

Жолборсту жеңген баатыр – пил кебелбейт,

Экөөнө койбойт анын башы катып.

*  *  *

Жылдыздын баардыгын ай чогултса да

Ак кардуу тоолор менен биригишип.

Түн кетпейт. Тарайт күндүн чыгышынан,

Баардыгы нурларына киринишип.

*  *  *

Ыплас иш жасап, тонойт элди раджа,

Тебелеп укуктарын, жасап күнөө.

Өлгөндөй он баштуу дөө өлүп тынат...

Жердеги раджалардын башы бирөө.

*  *  *

Өзүнө бирөөлөрдүн атак-даңкын

Ыйгарып алам десе менчик кылып.

Көө менен бетин көөлөп алган болот,

Көө кетпейт өмүр бою басып, жыгып.

*  *  *

Жоомарт дос карыганда битирленет,

Жакшыдан чоңойгондо жаман чыгат.

Ак нерсе жамандыкка негиз болот

Ыштанып, сасып, түтөйт жаккан чырак.

*  *  *

Тарбия жакшы, жаман жолго салса

Темир да эки жакка кызмат кылат.

Кылдары ситаранын жан эритсе,

Темирден чыккан бычак аны кыят.

*  *  *

Тырнактай чатак өзү тамаша эмес,

Башында өчүрүүгө шашыл аны.

Кепени өрттөп салган кендей от

Жок кылат хан Сарайдын өзүн дагы.

*  *  *

Мүрөк суу булуттардан төгүлсө да

Жемишин камыш гүлдөп, бере койбос.

Макоого эстүү насаат айткан менен

Ал угуп, акылына келе койбос.

*  *  *

Ичтери арамдардын кара туруп

Көздөрү нур чачышат, сөздөн – балын.

Асылга чаң жугузбайм дегендердин

Басууга акысы жок изин анын.

*  *  *

Ар кимге көзгө көнгөн нерсе көрктүү,

Байкабайт ыплас неме кычы, кирин.

Күнүгө чеснокту жеп көнгөндөргө
Жыты да, даамы анын балдай ширин.

*  *  *

Сүлүк курт ийри жылып жаткан менен 

Ою түз: - бузук канды сорсом деген.

Басканы куйтунун – түз, ою – ийри,

Бирөөнү алдап кетүү, жашап кенен.

*  *  *

Сыйлашып пайдалууну , - жек көрөбүз

Керектен чыгып калган кишибизди.

Берметке салыштырып бүтүн кезде

Жаман сөөк! – дейбиз түшкөн тишибизди.

*  *  *

Сыртынан арамзалар түзүк, жакшы,

Тимеле жөлөк болуп, коргоп, колдойт.

Магниттей аңкоолорду тартып алат,

Аларга ишенүүгө такыр болбойт.

*  *  *

Асылзат ыплас ишти уудай көрсө
Асылдык бузукуну уудай соёт.

Калпычы чынды айтса, чынчыл – калпты

Күйүшүп, экөө бирдей жаман болот.

*  *  *

Сөөктү ит ала качат пилди көрүп,

Аныма тийбесин деп зор неме – шок.

Ит билбейт, заңкайган пил эстүү экенин,

Кашектер менен анын иши да жок.

*  *  *

Сугарып тоо-талааны, гүлдү ачып

Жыргалга бөлөдү жаан бакыт чачып.

Курутуп кургакчылык жуттун жанын

Билген жок тикенекти курутканы.

РАБИНДРАНАТ ТАГОР

(Индия)

ЭКИ КУШ ЖӨНҮНДӨ БАЛЛАДА

Куш камалып, жашайт алтын капаста.

Бирөө эркин, чиркин дүйнө ага – кең.

Ал – жапайы, капастагы – үйрөнчүк,

Жаз айында жолугушту экөө тең.

- “Кеттик! – деди эркин өскөн, - экөөбүз

Сызалычы көк асманда тынбастан!”

Туткун айтты: - “Калчы, бирге жашайлы,

Капастан биз эч бир жакка жылбастан!”

- “Жок, болбойт, – деп токой кушу жооп берди,

Капаста мен бир күн тура албасмын!”

Берки айтат: - “А мен болсом асманга

Канат жайып оюн кура албасмын!”

Миңден ашуун кереметтүү ырлардан

Токой кушу сайрап берсе бир укмуш

Жаттап алган ыры менен жооп берет

Ага шордуу камактагы берки куш.

- “Жазда кантип куштар сайрайт? – сен дагы

Сайрап берип, өзүң дагы жыргачы!” –

Десе, туткун: - “Капастагы куш ырын

Кантип ырдайт? – суранамын, ырдачы!”

Эркиндикти сүйгөн атты: - “Жок, болбойт,

Бөлөк ырды мен эсепке кошпоймун!”

Туткун айтты: - “А мен болсом дегеле

Токой ырын ырдай албайт окшоймун!”

- “Көрчү, асман тунук, ачык чайыттай

Баардык жакта нурга бөлөйт таң атып!”

- “Капас ичи таза жана жаның тынч,

Эшиги бек, бейкуттукту таратып!”

- “Көк асманда ары-бери сайрандап

Булуттарга чейин жетип барабыз!”

- “Калчы мында, жайыбызда буюрган

Таза, бийик бактыбызды табабыз!”

- “Койчу! – деди токой кушу, - капаста

Учалбайсың, сайроо кыйын оболу!”

Туткун сурайт: - “Жетип чиркин булутка

Кадимкидей ага консо болобу?”

Куштар сезет бир туугандай өздөрүн.

Ырайымсыз тор бөлөт бир ортосун.

Экөөнүн тең тумшуктары тийишип

Сүйүү ээлейт жүрөктөрдүн толтосун.

Канаттарын чапкылашып кайгылуу,

Кучакташып туралбады эки куш.

Аянычтуу сайрашса да, бирине

Бири бирок түшүнбөдү, о укмуш!..

Токой кушу мындай деди: - “Камакта

Жашагандан коркконумдан жаным жок!”

Туткун айтты: - “Бийиктикке сызганга 

Менде азыр кымындай да алым жок!”

“КҮКҮМДӨР” ЖЫЙНАГЫНАН

*  *  *

Күн бүркөлүп, назик гүлгө тийип өттү катуу жаан.

“Ажал! – деди жасмин, - өлөм, азап чегип кайран жан!”

Жаан жооп берди: - “Мен – өмүрмүн! Билесиңер аздан соң
Бирөөлөргө кайгы болсом, бирөөлөргө пайдам чоң!”

*  *  *

“Үмүттөрдүн баары калса аркы жээкте, бактыма

Кантип жетем?” – деген кайгы жатат жээктин кебинде.

Тигил жээктен добуш чыгат: “Кантип жардам беремин

Баардык менин кубанычым калса сенин жээгиңде?”

*  *  *

Чоор бушайман: “Мен буюммун жанын эптеп сүйрөгөн,

Макул болуп сыздайм, ыйлайм чыкса бирөө үйлөгөн”.

Жел айтыптыр: - “Биз экөөбүз ырдасак да миң ырды

Аткарганга мажбур кылган ким? – Билбейбиз бул сырды!”

*  *  *

Каткырыптыр күйүп жаткан бүлбүл от

Жылдыз учуп, калганына түнөрүп.

Түн айтыптыр: - “Таба кылбай коё тур,

Майың сенин бара жатат түгөнүп.

*  *  *

Кумгандагы суу мухитке айткан экен кайрылып:

“Зор болсоң да мухит, сага ич тарытпайм кайгырып.

Аз болсом да мен тазамын, тунукмун дейт мактана.

Түбү жоктой сен тереңсиң, көө сүрткөндөй капкара.

*  *  *

Шүмүрөйүп, балта айтат карап талдын көзүнө: -

“Бутагыңдан берчи мага, сап кылайын өзүмө!”

Өтүнүчүн тал аткарат, жамандыкты ойлобойт,

Текебердүү балта талдын жоошун уруп ойнобойт.

Көп ойлобой кыйды аны, койбоду эч арданып,

Көк тиреген тал кулады шылдың болуп, алданып.

*  *  *

Кимсиң, үнсүз, жарык маңдай? – дейт жакшылык ызааттап,

“Алкышмын!” – деп ачык маанай жооп бериптир бышактап.

*  *  *

Адашуунун жолун тороп, эшикти биз койдук жаап,

Чындык ыйлап, - “Мен дагы - дейт – кире албаймын эми даап!”

*  *  *

Бороон менен жаан беттешип жатты таймаш жолунда,

Жылуу, коңур жел жеңиптир ал экөөнү соңунда. 

*  *  *

Көзүн ачып наристе гүл,

Көрүп жарык дүйнөнү
Нурга толгон, гүлдөп жаткан

Махабаттуу, сезимтал.

“Мени менен ойноп-күлчү, - 

Деп ал күнгө айтыптыр, - 

Мен турганча бул дүйнөдө
Сен да тууган жашап кал!”

*  *  *

Кыйпычыктап гүл айтат дейт: - “Мөмө-балам кайда? – деп,

Быша турган кез келеби, болуп мага пайда? – деп”

Жемиш айтат: “Тынчсызданып бүлүк салба сезимге,

Ичиңдемин, мен бышамын солуп калган кезиңде.

*  *  *

Шаттанып жебе айтат: - “Эркинмин мен,

Жаа – кожом эркиндикке жетпей жүрөт!”

“Камактан эркиндикти таппадыңбы!” –

Деп айтып жебеге жаа анда күлөт.

*  *  *

“Шүмшүк жер!” – деди сөөлжан ачууланып,

“Оозуңа таш! – сокту акын катуу наалып.

Жер сени жаткан кезде – макоо – багып

Акың жок тилдегенге аны кагып!”

*  *  *

Мейлиң бурул, эки бүктөл, сөлөкөт бол солдойгон,

Баардык шартта сол капталың кала берет сол бойдон.

*  *  *

Мактоо, жектөө кайрылышат суроо менен акынга:

- “Кимибизди сен бөлөсүң душманыңа, жакынга?”

Акын туруп, сыр жашырбай калыс, туура кеп айтты: -

“Экөөң бирдей досум дагы, душманымсың!” – деп айтты.

*  *  *

Көз мактанды: - “Кучртугумда таалай, бак!”

Жарык өчсө, ыйлап ийди карайлап.

Жарыкка ал башын ийип: - “Ачык сөз! – 

Сен бар үчүн сени көрөм!” – дедим көз.

*  *  *

Иштин соңу баштапкыдан талашып:

“Ар бир иштин туу чокусу мен!” – деди.

Берки айтты: - “Туура, бирок унутпа,

Ишти баштоо касиетти мендеги!

УЧКУНДАР

*  *  *

Асмандагы булуттар

Чиймелешет каттарын.

Жатышса да көп жазып,

Жазып койбойт аттарын.

*  *  *

Өчүп аалам жарыгы

Жер астына жайланат.

Бирок, шумдук өң-түскө
Жаз келгенде айланат.

*  *  *

“Келчи мага!” – деп ырдап

Таңкы жылдыз жаныптыр.

Айтканына шам көнүп

Такыр күйбөй калыптыр.

*  *  *

Мен жеңдим деп ойлоп калды ичинде

Жылдыз бетин кара булут калкалап.

“Жылдыз өчпөйт!” – деп булутту жок кылды

Шамал айдап, арам оюн талкалап.

*  *  *

Жылдыз айтат: - “Жарык чачып, жымыңдайм,

Түн качабы, качпайбы? – деп кыпылдайм!”
